Mark Padmore  tenor
Naceu en Londres e criouse en Canterbury. Comezou a súa formación musical especializada en clarinete e recibiu unha bolsa para estudos corais no King’s College de Cambridge, onde se licenciou en música. Conta cunha próspera carreira no ámbito da ópera, o concerto e o recital. As súas interpretacións das Paixóns de Bach espallaron a súa fama por todo o mundo.

Nos escenarios operísticos, traballou con directores artísticos coma Peter Brook, Katie Mitchell, Mark Morris e Deborah Warner. Entre as súas interpretacións máis recentes salientan o papel protagonista de The Corridor, a nova ópera de Harrison Birtwistle representada en 2009 nos festivais de Aldeburgh e Bregenz e no Southbank Centre de Londres, o papel de Tom Rakewell de The Rake’s Progress de Stravinski en La Monnaie de Bruxelas, Jephtha de Haendel na Welsh National Opera e na English National Opera e o papel de Evanxelista na representación da Paixón segundo San Mateu en Glyndebourne. Interpretou tamén o papel de Peter Quint nunha aclamada produción televisiva para a BBC de The Turn of the Screw e gravou o papel protagonista de La Clemenza di Tito con René Jacobs para Harmonia Mundi. Nun futuro, interpretará o papel do Capitán Vere de Billy Budd de Britten no Festival de Ópera de Glyndebourne.

Nos escenarios concertísticos, colaborou coas principais orquestras internacionais, coma a Orquestra Filharmónica de Berlín, Viena, Nova York, Londres e a Radio de Múnic, a Orquestra do Concertgebouw, a Sinfónica de Boston, a Philharmonia e a Sinfónica de Londres. Actúa con regularidade coa Orchestra of the Age of Enlightenment, coa cal concibiu proxectos para explorar a Paixón segundo San Xoán e San Mateu de Bach. 

Os seus recitais levárono a Ámsterdam, Barcelona, Bruxelas, Madrid, Milán, Moscova, Nova York, París e Viena. No Wigmore Hall de Londres, onde actúa frecuentemente, interpretou por primeira vez os tres ciclos de cancións de Schubert en maio de 2008, foi artista residente na tempada de 2009-10 e 2011-12 e volverá interpretar de novo os ciclos con Paul Lewis, cos cales deleitou recentemente ao público do Theatre an der Wien e a Salle Gaveau de París acompañado de Till Fellner. Para el compuxeron autores coma Mark-Anthony Turnage, Alec Roth, Sally Beamish, Thomas Larcher e Huw Watkins, entre outros. Ademais dos seus colaboradores habituais (Julius Drake, Roger Vignoles, Simon Lepper e Andrew West), traballa con músicos de cámara de sona internacional, coma Imogen Cooper e Christian Zacharias.

Entre as súas numerosas gravacións salientan as Paixóns de Bach con Herreweghe e McCreesh, as Cantatas de Bach con John Eliot Gardiner e Herreweghe, as Misas de Haydn con Hickox, Don Giovanni con Harding e óperas de Rameau e Charpentier con William Christie. O seu disco de arias de Haendel As Steals the Morn con The English Concert e Andrew Manze, publicado en Harmonia Mundi, recibiu o BBC Music Magazine Vocal Award en abril de 2008. Entre as súas gravacións máis recentes salientan a Creación de Haydn en Deutsche Grammophon, o Mesías con Colin Davis e a Orquestra Sinfónica de Londres, e Winter Words de Britten con Robert Vignoles, Die Schöne Müllerin e Winterreise de Schubert con Paul Lewis como parte dunha serie de tres ciclos en Harmonia Mundi. Esta última gravación recibiu en 2010 o Solo Vocal Award da revista Gramophone.
